RREGULLORE NR. 2000/38
UNMIK/REG/2000/38
30 qershor 2000


MBI THEMELIMIN E INSTITUCIONIT TË OMBUDSPERSONIT NË KOSOVË


Përfaqësuesi Special i Sekretarit të Përgjithshëm, 

Në pajtim me autorizimin që i është dhënë me Rezolutën 1244 (1999) të Këshillit të Sigurimit të Kombeve të Bashkuara të datës 10 qershor 1999,

Duke marrë parasysh Rregulloren nr. 1999/1, të ndryshuar, të datës 25 korrik 1999 të Misionit të Administratës së Përkohshme të Kombeve të Bashkuara në Kosovë (UNMIK) mbi autorizimet e Administratës së Përkohshme në Kosovë të datës 25 korrik 1999,

Me qëllim të përparimit të mbrojtjes së të drejtave të njeriut në Kosovë,

Shpall si vijon:



Neni 1
THEMELIMI I INSTITUCIONIT TË OMBUDSPERSONIT NË KOSOVË

1.1	Ombudspersoni i përkrah dhe i mbron të drejtat dhe liritë e individëve dhe personave fizikë dhe garanton se të gjithë njerëzit në Kosovë mund t’i gëzojnë të drejtat e njeriut dhe liritë themelore, që do të mbrohen në mënyrë efektive me standardet ndërkombëtare të të drejtave të njeriut, sidomos me Konventën Evropiane për të Drejtat e Njeriut dhe Protokolat e saj dhe Konventën Ndërkombëtare mbi të Drejtat Civile dhe Politike.

1.2	Ombudspersoni ofron mekanizma të përdorshëm dhe të përshtatshëm për shqyrtimin dhe përmirësimin e gabimeve të veprave që paraqesin keqpërdorim të pushtetit nga ana e Administratës së Përkohshme Civile apo keqpërdorimeve që mund të paraqiten nga cilido institucion qendror a lokal.


Neni 2
NATYRA E OMBUDSPERSONIT

2.1	Ombudspersoni vepron në mënyrë të pavarur. Asnjë person apo subjekt nuk mund të ndërhyjë në punën e tij apo të saj.

2.2	Shërbimet e Ombudspersonit nuk paguhen.



Neni 3
JURIDIKSIONI

3.1	Ombudspersoni ka të drejtë ligjore për të pranuar dhe hetuar ankesat e çdo personi apo subjekti në Kosovë që kanë të bëjnë me shkeljen e të drejtave të njeriut dhe veprat që paraqesin keqpërdorim të pushtetit nga ana e Administratës së Përkohshme Civile apo nga cilido institucion qendror a lokal që mund të paraqitet. Ombudspersoni u jap prioritet të veçantë akuzave për shkelje të rënda apo sistematike dhe atyre shkeljeve të bëra në baza diskriminuese. Në këtë nen me “veprat” nënkuptohen veprat, lëshimet dhe vendimet.

3.2	Juridiksioni i Ombudspersonit shtrihet në territorin e Kosovës. Ombudspersoni mund t’i ofrojë gjithashtu shërbimet e veta për rastet që kanë të bëjnë me kosovarët jashtë territorit të Kosovës. 

3.3	Ombudspersoni ka juridiksion për rastet që ndodhin pas hyrjes në fuqi të kësaj Rregulloreje dhe rastet të cilat rezultojnë nga veprat që kanë ndodhur para kësaj date, atëherë kur këto vepra janë shkaktar i shkeljeve të vazhdueshme të një apo më shumë të drejtave të njeriut.

3.4	Për t’u marrë me rastet që kanë të bëjnë me praninë e forcave ndërkombëtare të sigurisë, Ombudspersoni mund të bëjë marrëveshje me Komandantin e Forcave të Kosovës (KOMKFOR).
 
3.5	Ombudspersoni nuk ka të drejtë ligjore për të vepruar në lidhje me kontestet ndërmjet administratës ndërkombëtare dhe personelit të tij.


Neni 4
FUNKSIONET DHE KOMPETENCAT 

4.1	Ombudspersoni mund të pranojë ankesa, të vëzhgojë, të hetojë dhe të ofrojë shërbime të mira, të ndërmarrë masa preventive, të bëjë rekomandime dhe të jepë këshilla për çështjet që kanë të bëjnë me punën e tij apo saj.

4.2	Ombudspersoni mund t’i përkrahë pajtimet ndërmjet grupeve etnike.

4.3	Përveç rasteve të parapara me nenin 2 të Rregullorës së UNMIK-ut nr. 1999/24 të datës 12 dhjetor mbi Ligjin e Kosovës në Fuqi, Ombudspersoni mund të ofrojë këshilla dhe t’i bëjë rekomandime çdo personi apo subjekti lidhur me harmonizimin e ligjeve dhe rregulloreve vendëse me standardet e njohura ndërkombëtare.

4.4	Ombudspersoni ka autorizime për të kryer hetime, qoftë si përgjigje ndaj ndonjë ankese të bërë sipas nenin 3.1 apo me vetiniciativë.

4.5	Ombudspersoni do të t’i ndërmerr të gjitha masat e nevojshme për t’i shqyrtuar të gjitha ankesat e bëra në bazë të nenit 3.1, duke përfshirë edhe intervenimin e drejtëpërdrejtë te autoritet përkatëse, të cilat duhet të përgjigjen brenda një afati të arsyeshëm kohor.

4.6	Në rastet kur Ombudspersoni gjatë kryerjes së hetimeve vjen në përfundim se realizimi i ndonjë vendimi administrativ mund të shkaktojë dëm të papërmirësueshëm të të drejtave të ankuesit, ai apo ajo mund të rekomandojë që organet relevante ta suspendojnë vendimin në fjalë.

4.7	Ombudspersoni ka të drejtë dhe mundësi t’i kontrollojë dosjet dhe dokumentet e Administratës së Përkohshme Civile dhe të çdo institucioni qendror a lokal në rast nevoje që mund të paraqitet dhe, në pajtim me këte Rregullore, mund të kërkojë nga cilido person që të bashkëpunojë me të për t'i dhënë informata, dokumente dhe dosje përkatëse. Përfaqësuesi Special i Sekretarit të Përgjithshëm megjithatë mund të refuzojë lëshimin e ndonjë dokumenti apo dosje, me kusht që t’ia ketë dhënë Ombudspersonit arsyet me shkrim. Në raste të tilla të refuzimit, Ombudspersoni mund të nxjerrë përfundime në mënyrën që atij i duket më e përshtatshme.

4.8	Ombudspersoni në çdo kohë mund të hyjë dhe të kontrollojë çdo vend ku njerëzit janë privuar nga liria dhe mund të marrë pjesë në mbledhje apo seanca gjyqësore që kanë të bëjnë me njerëzit e tillë. Ombudspersoni mund të zhvillojë edhe takime private me njerëz të tillë.

4.9 Ombudspersoni mund t’i bëjë rekomandime autoriteteve dhe zyrtarëve përkatës administrativë rreth masave të përshtatshme që duhet miratuar, përfshirë edhe masat e përkohshme nëse kjo është e nevojshme.
 
4.10 Pas përfundimit të hetimeve, Ombudspersoni mund t’u rekomandojë autoriteteve kompetente që të ngrisin procedurë penale apo disiplinore kundër çdo personi. 

4.11	Nëse autoritetet apo zyrtarët përkatës administrativë pas rekomandimeve të bëra nga Ombudspersoni nuk i ndërmarrin me kohë masat e duhura apo nuk i ofrojnë arsyetim të pranueshëm Ombudspersonit pse është vepruar në atë mënyrë, Ombudspersoni mund ta vë në dijeni Përfaqësuesin Special të Sekretarit të Përgjithshëm për këtë çështje dhe mund të dalë me një deklaratë publike lidhur me këtë. 

4.12	Ombudspersoni i publikon rekomandimet e tij apo saj, me përjashtim të rasteve kur ai apo ajo konsideron se janë konfidenciale a sekrete dhe në rastet kur ankuesi kërkon shprehimisht që identiteti i tij apo i saj dhe rrethanat e ankesës të mos zbulohen.

4.13	Nuk mund të ketë ankesë kundër çfarëdo veprimi apo vendimi të Ombudspersonit.


Neni 5
PËRBËRJA E INSTITUCIONIT TË OMBUDSPERSONIT

Institucioni i Ombudspersonit përbëhet nga Ombudspersoni, së paku tre (3) zëvendës të Ombudspersonit dhe nga një personel profesinonalisht i aftë. 


Neni 6
OMBUDSPERSONI

6.1	Ombudspersoni duhet të jetë personalitet i njohur ndërkombëtar me karakter dhe integritet të lartë moral dhe i paanshëm, që është dëshmuar përkushtimi i tij për të drejtat e njeriut dhe të drejtat e pakicave dhe që nuk është shtetas i Republikës Federative të Jugosllavisë apo i ndonjë shteti tjetër që ka qenë pjesë e Jugosllavisë ose  i Shqipërisë.
6.2	Ombudspersonin e cakton Përfaqësuesi Special i Sekretarit të Përgjithshëm në afat prej 2 vitesh. Emërimi mund të përtëritet edhe për afate tjera dyvjeçare.


Neni 7
ZËVENDËSIT E OMBUDSPERSONIT

7.1	Me propozimin e Ombudspersonit dhe pas konsultimeve në nivel lokal dhe ndërkombëtar, Përfaqësuesi Special i Sekretarit të Përgjithshëm cakton së paku një zëvendësombudsperson ndërkombëtar dhe dy zëvendësombudspersona lokalë, të cilët duhet të jenë persona me karakter dhe integritet të lartë e të paanshëm, që e kanë dëshmuar përkushtimin e tyre për të drejtat e njeriut dhe të drejtat e pakicave.

7.2	Ombudspersoni mund t’i ngarkojë zëvendësombudspersonat me çfarëdo detyra dhe kompetenca të përcaktuara me nenin 4 të kësaj Rregulloreje, të cilat ai apo ajo i konsideron të arsyeshme.


Neni 8
PAPËRSHATSHMËRIA DHE LARGIMI NGA FUNKSIONI

8.1	Postet e Ombudspersonit, zëvendësomduspersonave dhe të personelit të insitutcionit të Ombudspersonit janë të papajtueshme me çfarëdo aktiviteti politik, publik apo professional privat.

8.2	Përfaqësuesi Special i Sekretarit të Përgjithshëm mund ta largojë Omduspersonin dhe zëvendës(in)it e tij apo saj nga detyra kur konsideron se një apo më shumë nga arsyet e poshtëshënuara janë vërtetuar përkitazi me Omduspersonin dhe zëvendësomudsperson(in)at si:

1. paaftësia fizike apo mentale që ndikon në mundësinë e tij apo saj për të kryer funksionin e tij apo saj; 

1. dënimi i plotfuqishëm për vepër penale të dënueshme me burgim;

1. dështimi në kryerjen e funksioneve të tij apo saj; 

1. nëse vihet për shkak të sjelljes së tij personale apo diç tjetër vihet në pozitë, që është në kundërshtim me ushtrimin e funsioneve të tij apo saj.

8.3	Ombudspersoni mund të kërkojë që Përfaqësuesi Special i Sekretarit të Përgjithshëm të largojë një apo me shumë zëvendësa të Ombudspersonit nga funksioni për shkak të një apo më shumë arsyeve të lartpërmendura. Përfaqësuesi Special i Sekretarit të Përgjithshëm e ka fjalën përfundimtare për largimin e tyre. 

8.4	Në rast se Ombudspersoni apo zëvendësombudsperson(i)at largohen nga funksioni në përputhje me nenin 8.2, apo për shkak të vdekjes a dorëheqjes së Ombudspersonit apo zëvendësomdusperson(it)ave, Përfaqësuesi Special i Sekretarit të Përgjithshëm në pajtim me këtë Rregullore e cakton Ombudspersonin dhe zëvendësomdusperson(in)ët e ri sa më shpejt që të jetë e mundur.
Neni 9
PERSONELI

Përsoneli i institucionit të Ombudsperson përbëhet nga persona lokalë dhe ndërkombëtarë që kanë standarde të larta të aftësisë, efikasitetit dhe integritetit.


Neni 10
RREGULLAT E PROCEDURËS

Pas konsultimeve me zëvendësombudspersonat, Ombudspersoni i miraton rregullat e procedurës për institucionin e Ombudspersonit.


Neni 11
FSHEHTËSIA

Ombudspersoni duhet të ruajë fshtësinë e të gjitha informatave sekrete që i merr, duke i kushtuar kujdes të veçantë sigurisë së ankuesve dhe dëshmitarëve.


Neni 12
BASHKËPUNIMI

12.1	Të gjithë personat dhe subjektet nën juridiksionin e Ombudspersonit kanë obligim t’i ofrojnë Ombudspersonit ndihmë të favorshme.

12.2	Ombudspersoni mund të koordinojë dhe bashkëpunojë me ombudsmenët tjerë ndërkombëtarë dhe me institucionet tjera që merren me mbrojtjen e të drejtave të njeriut.


Neni 13
PRIVILEGJET DHE IMUNITETET

13.1	Ombudspersoni, zëvendësombudsperson(i)at ndërkombëtarë, zëvendësomduspersonat lokalë dhe personeli lokal pranë institucionit të Ombudspersonit gëzojnë imunitet ndaj arrestimeve apo ndjekjeve penale sa i përket fjalëve të shqiptuara apo të shkruara dhe veprave që ata i kryejnë zyrtarisht. Këtë imunitet vazhdojnë ta kenë edhe pasi t’u pushojë puna e tyre pranë institucionit të Ombudspersonit. Ombudspersoni dhe zëvendësombudspersonat e tij apo saj kanë gjithashtu edhe kompetenca të tjera të nevojshme për t'i kryer funksionet e tyre në mënyrë të pavarur.

13.2	Ombudspersoni dhe zëvendësombudsperson(i)at ndërkombëtarë dhe personeli ndërkombëtar pranë institucionit të Ombudspersonit i gëzojnë privilegjet dhe imunitetet e zyrtarëve të Kombeve të Bashkuara, ashtu siç parashihet me nenin 5 të Konventës mbi Privilegjet dhe Imunitetet e Kombeve të Bashkuara. Zëvendësombudspersonat lokalë dhe personeli lokal i punësuar pranë institucionit të Ombudspersonit gëzojnë imunitet sa i përket akteve zyrtare dhe përjashtimit nga tatimi dhe obligimet e shërbimit kombëtar, siç parashihet me nenet 18 (a), (b) dhe (c) të Konventës së lartpërmendur.

13.3	Me Konventën e lartpërmendur asgjë në këtë Rregullore nuk mund të interpretohet si zvogëlim i privilegjeve dhe i imuniteteve të parapara për UNMIK-un dhe zyrtarët e UNMIK-ut.


Neni 14
PAPREKSHMËRIA DHE IMUNITETI I OBJEKTEVE, KOMUNIKIMEVE, ARKIVAVE, DOSJEVE DHE DOKUMENTEVE

14.1	Lokalet e Ombudspersonit janë të paprekshme. Autoritetet kompetente duhet të ndërmarrin të gjitha masat e nevojshme për të siguruar se Ombudspersoni nuk do të shpronësohet nga të gjitha pjesët apo një pjesë e lokaleve të tij a të saj pa pëlqimin e tij apo saj. Arkivat, dosjet dhe dokumentat, komunikimet, pasuria, fondet dhe mjetet e Ombudspersonit, kudo dhe nga kushdo që mbahen, janë të paprekshme dhe imune nga bastisja, rekuizimi, konfiskimi, shpronësimi apo nga çfarëdo forme tjetër e ndërhyrjes qoftë me veprim ekzekutiv, administrativ, ligjor apo legjislativ.

14.2	Sekretari i Përgjithshëm i Kombeve të Bashkuara është autoriteti i vetëm i cili mund  të mos e merr parasysh të drejtën e paprekshmërisë dhe imunitetin e përmendur më lart.


Neni 15
ZYRET DHE OBJEKTET E OMBUDSPERSONIT

15.1	Institucioni i Ombudspersonit e ka selinë në Prishtinë dhe sipas nevojës do të ketë edhe zyra rajonale.

15.2	Në përputhje me nenin 18 të kësaj Rregulloreje, institucionit të Ombudspersonit i sigurohen pajisjet dhe lokalet e nevojshme. 


Neni 16
GJUHËT ZYRTARE

Gjuhët zyrtare të institucionit të Ombudspersonit janë gjuha angleze, shqipja dhe serbishtja.


Neni 17
RAPORTET

17.1 	Ombudspersoni i parqet raport vjetor Përfaqësuesit Special të Sekretarit të Përgjithshëm dhe rezultatet e tij apo të saj bëhen bublike. 

17.2	Gjithashtu një raport special mund të lëshohet kurdo që Ombudspersoni e vlerëson të arsyeshme. 



Neni 18
FINANCIMI

Për vitin 2000 institucioni i Ombudspersonit do financohet nga donatorët ndëkombëtarë. Për vitet tjera fiskale që pasojnë, Ombudspersoni mund të kërkojë mjete financiare nga donatorët ndërkombëtarë dhe nga Buxheti i Konsoliduar i Kosovës për funksionimin e institucionit.


Neni 19
PERIUDHA E ZBATIMIT
[bookmark: _GoBack]
Institucioni i Ombudspersonit i ushtron haptas dhe i bën publike funksionet e veta jo më vonë se gjashtë (6) muaj pas emërimit të Ombudspersonit.


Neni 20
VAZHDIMI I PUNËS

Përgjegjësia për vazhdimin e punës së institucionit të Ombudspersonit mund t’u lëhet autoriteteve të zgjedhura të Kosovës pasi të themelohen ato.


Neni 21
LIGJI NË FUQI

Kjo Rregullore zëvendëson çdo dispozitë të ligjit në fuqi që ka të bëjë me themelimin apo punën e institucionit të Ombudspersonit e që është në kundërshtim me të.


Neni 22
HYRJA NË FUQI

Kjo Rregullore do të hyjë në fuqi me 30 qershor. 



Bernard Kouchner,
Përfaqësues Special i Sekretarit të Përgjithshëm

